«Հայաստանի Հանրապետության կառավարության և Կենսաբանական բազմազանության մասին կոնվենցիայի քարտուղարության միջև կողմերի համաժողովի տասնյոթերորդ հանդիպման, որպես Կարթագենյան արձանագրության կողմերի հանդիպում հանդես եկող կողմերի համաժողովի քսաներորդ հանդիպման, որպես Նագոյայի արձանագրության կողմերի հանդիպում հանդես եկող կողմերի համաժողովի վեցերորդ հանդիպման անցկացման վերաբերյալ» համաձայնագրի
կնքման նպատակահարմարության հիմնավորում և 
Հայաստանի Հանրապետության վարած արտաքին քաղաքականությանը և ստանձնած միջազգային պարտավորություններին դրա համապատասխանության մասին
եզրակացություն

	ՀՀ վարչապետի աշխատակազմի 14.08.2024թ. թիվ 02/06.5/27830-2024 հանձնարարականի համաձայն՝ աշխատանքներ են տարվել ՄԱԿ-ի «Կենսաբանական բազմազանության մասին» կոնվենցիայի կողմերի 17-րդ համաժողովը (COP-17) 2026 թվականին Հայաստանում հյուրընկալելու վերաբերյալ, որի արդյունքում 2024թ. հոկտեմբերի 21-ից նոյեմբերի 1-ը Կոլումբիայի Կալի քաղաքում կայացած «Կենսաբանական բազմազանության մասին» կոնվենցիայի կողմերի 16-րդ համաժողովի ընթացքում փակ գաղտնի քվեարկությամբ Հայաստանն ընտրվել է որպես COP17-ը հյուրընկալող երկիր։
Համաժողովի հյուրընկալման համար, ըստ ՄԱԿ ընթացակարգերի, անհրաժեշտ է քարտուղարության հետ ստորագրել «Հյուրընկալող երկրի համաձայնագիր», որով կկարգավորվեն ՄԱԿ-ի հովանու ներքո միջազգային համաժողովի կազմակերպման հարցերը, ներառյալ՝ ֆինանսական, մասնակիցների անձեռնմխելիության և արտոնությունների, մուտքի արտոնագրերի և այլ հարցեր։
Համաձայնագրի բանակցումը և ստորագրումը կոնվենցիայի քարտուղարության հետ հնարավորություն կտա կանոնակարգել նման մեծամասշտաբ միջազգային համաժողովի հյուրընկալման հարցում կողմերի պարտավորություններն ու ակնկալիքները՝ ապահովելով այդ հարցերի վերաբերյալ անհրաժեշտ թափանցիկություն և կանխատեսելիություն միջազգային գործընկերների, պատվիրակությունների և այլ շահառուների համար և նպաստելով Հայաստանի կողմից կազմակերպչական աշխատանքներին միջազգային աջակցությանը։ 
Համաձայնագիրը կարևոր է համաժողովի արդյունքում ՀՀ կողմից ակնկալվող բովանդակային արդյունքներին լայն աջակցություն ապահովելու և հաջող համաժողով կազմակերպելու տեսանկյունից։ Դա թույլ կտա նաև բարձրացնել ՀՀ հեղինակությունը և տեսանելիությունը բնապահպանական ոլորտի կարևորագույն միջազգային գործընթացներում։
Փաստաթուղթը համապատասխանում է Հայաստանի Հանրապետության վարած արտաքին քաղաքականությանը և ստանձնած միջազգային պարտավորություններին։ Այն բխում է Հայաստանի Հանրապետության կառավարության 2021-2026թթ. ծրագրի 4.10 կետի իրականացումից:  
Ելնելով վերոգրյալից և առաջնորդվելով «Միջազգային պայմանագրերի մասին» ՀՀ օրենքի 5-րդ հոդվածի դրույթներով՝ ՀՀ արտաքին գործերի նախարարությունը նպատակահարմար է գտնում «Հայաստանի Հանրապետության կառավարության և Կենսաբանական բազմազանության մասին կոնվենցիայի քարտուղարության միջև կողմերի համաժողովի տասնյոթերորդ հանդիպման, որպես Կարթագենյան արձանագրության կողմերի հանդիպում հանդես եկող կողմերի համաժողովի քսաներորդ հանդիպման, որպես Նագոյայի արձանագրության կողմերի հանդիպում հանդես եկող կողմերի համաժողովի վեցերորդ հանդիպման անցկացման վերաբերյալ» համաձայնագրի կնքումը:

ԱՐՏԱՔԻՆ ԳՈՐԾԵՐԻ ՆԱԽԱՐԱՐԻ
ՊԱՐՏԱԿԱՆՈՒԹՅՈՒՆՆԵՐԸ ԿԱՏԱՐՈՂ  

